
shivarAmAShTakam

શિવરામાષ્ટકમ્

શ્રીગણેશાય નમઃ ।
શિવ હરે શિવરામસખે પ્રભો ત્રિવિધતાપનિવારણ હે પ્રભો ।
અજ જનેશ્વર યાદવ પાહિ માં શિવ હરે વિજયં કુરુ મે વરમ્॥ ૧॥
કમલલોચન રામ દયાનિધે હર ગુરો ગજરક્ષક ગોપતે ।
શિવતનો ભવ શઙ્કર પાહિ માં શિવ હરે વિજયં કુરુ મે વરમ્॥ ૨॥
સ્વજનરઞ્જનમઙ્ગલમન્દિરં  ભજતિ તે પુરુષાઃ પરમં પદમ્ ।
ભવતિ તસ્ય સુખં પરમાદ્ભુતં શિવ હરે વિજયં કુરુ મે વરમ્॥ ૩॥
જય યુધિષ્ઠિરવલ્લભ ભૂપતે જય જયાર્જિત   પુણ્યપયોનિધે ।
જય કૃપામય કૃષ્ણ નમોઽસ્તુ તે શિવ હરે વિજયં કુરુ મે વરમ્॥ ૪॥
ભવવિમોચન માધવ માપતે સુકવિમાનસહંસ શિવારતે ।
જનકજારત રાઘવ રક્ષ માં શિવ હરે વિજયં કુરુ મે વરમ્॥ ૫॥
અવનિમણ્ડલમઙ્ગલ  માપતે જલદસુન્દર રામ રમાપતે ।
નિગમકીર્તિગુણાર્ણવ   ગોપતે શિવ હરે વિજયં કુરુ મે વરમ્॥ ૬॥
પતિતપાવન નામમયી લતા તવ યશો વિમલં પરિગીયતે ।
તદપિ માધવ માં કિમુપેક્ષસે શિવ હરે વિજયં કુરુ મે વરમ્॥ ૭॥
અમરતાપરદેવ રમાપતે વિજયસ્તવ નામઘનોપમે ।
મયિ કથં કરુણાર્ણવ જાયતે શિવ હરે વિજયં કુરુ મે વરમ્॥ ૮॥
હનુમતઃ પ્રિયતોષકર પ્રભો સુરસરિદ્ધૃતશેખર હે ગુરો ।
મમ વિભો કિમુ વિસ્મરણં કૃતં શિવ હરે વિજયં કુરુ મે વરમ્॥ ૯॥
નરહરે રતિરઞ્જનસુન્દરં પઠતિ યઃ શિવરામકૃતસ્તવમ્ ।
વિશતિ રામરમાચરણામ્બુજે શિવ હરે વિજયં કુરુ મે વરમ્॥ ૧૦॥
પ્રાતરુત્થાય યો ભક્ત્યા પઠેદેકાગ્રમાનસઃ ।

વિજયો જાયતે તસ્ય વિષ્ણુમારાધ્યમાપ્નુયાત્॥ ૧૧॥
ઇતિ શ્રીરામાનન્દવિરચિતં શિવરામસ્તોત્રમ્ ।

